
Kajian ini bertujuan untuk meneliti strategi pemahaman membaca bahan bahasa
Melayu dalam kalangan kumpulan remaja. Dalam kajian ini, pengkaji mengkaji
60 orang remaja di Sekolah Menengah Kebangsaan (Model Khas) Batu Kikir,
Negeri Sembilan, Malaysia. Mereka ialah pelajar tingkatan 1, 2 dan 3. Kaedah
eksperimen ujian pra dan pasca ditadbir ke atas ketiga-tiga kumpulan remaja.

Kriteria keberhasilan kemampuan memahami teks semua kumpulan remaja (13,
14 dan 15 tahun) meningkat selepas mengikuti pembelajaran yang menerapkan
strategi meta kognitif PQ4R. Analisis aras kognitif menunjukkan bahawa soalan
yang banyak dijawab dengan betul ialah soalan tahap literal, dengan sumber
jawapan yang jelas diperoleh daripada teks. Soalan ini hanya memerlukan
pembaca mengecam-mengingat maklumat dalam teks.Sebanyak 2 kategori
soalan sukar dijawab oleh semua kumpulan remaja. Kategori pertama ialah
soalan tahap inferens yang melibatkan keperluan untuk berfikir dan mencari
maklumat di luar kandungan teks. Kategori kedua ialah soalan interpretasi
dengan yang melibatkan pandangan serta alasan yang wajar berhubung isu
yang dibangkitkan.



Kajian ini menerangkan juga pemilihan langkah-langkah strategi PQ4R dalam
pemahaman membaca dalam kalangan subjek kajian. Selepas aplikasi strategi
PQ4R, secara purata, pengkaji mendapati bahawa peratus penggunaan
langkah-langkah strategi meta kognitif adalah dalam lingkungan 71% - 85%.
Tahap keaktifan pemahaman membaca semua kumpulan remaja ditentukan
berdasarkan pemerhatian guru Bahasa Malaysia di sekolah, tempat kajian
dijalankan. Secara umum, tahap keaktifan pemahaman membaca kumpulan
remaja menurutklasifikasi standard pelaksanaan strategi meta kognitif
PQ4Radalah tinggi berbanding dengan kaedah konvensional.

Inventori kesedaran meta kognitif direka sebagai alat untuk membantu pengkaiji
mengesan penggunaan meta kognitif dalam kalangan remaja semasa
membaca. Secara keseluruhan, tafsiran skor daripada ketiga-tiga kumpulan
menunjukkan bahawa mereka memilih strategi Penyelesaian Masalah.
Pemilihan ini sesuai dengan matlamat sebenar strategi pemahaman membaca
yang pada akhirnya bergerak ke tahap penyelesaian masalah secara sedar.

Abstract of thesis presented to the Senate of Universiti Putra Malaysia in
fulfilment of the requirement for the degree of Doctor of Philosophy

READING COMPREHENSION IN MALAY LANGUAGE
MATERIALSAMONGST TEENS

By

AZLINDA BINTI A. RAHMAN

May 2018
Chairman . Associate Professor Noor Aina Dani, PhD
Faculty . Modern Languages and Communication

This study aims to examine the reading comprehension strategies based on
reading materials in Malay by teens. The researcher studied 60 teenagers in
Sekolah Menengah Kebangsaan (Model Khas) Batu Kikir, Negeri Sembilan,
Malaysia. They are students from Forms 1, 2 and 3. Experimental methods of
pre and post test are administered to all three teen groups.

The criteria for performance outcome of the text understanding the text of all
teens groups (13, 14 and 15 years of age) increased following the learning that
implements the PQ4R metacognitive strategy.The cognitive level analysis
shows that many questions are answered correctly are those of literal level, with
a clear source of answers obtained from the text. This question only requires the
reader to recognize-remembering the information in the text.There are 2
categories of questions that are difficult to answer by all teenagers. The first
category is the question at inferential level which involves the need to think and
find information beyond the textual content. The second category is
interpretation question that involve appropriate views and reasoning on the
issues raised.



This study also describes the selection of PQ4R strategy steps in reading
comprehension among research subjects. After applying PQ4R strategy, on
average, researcher found that the percentage of metacognitive strategy use
ranging from 71% to 85%. The level of reading comprehension activeness of all
the teens' groups is based on the observation of Bahasa Malaysia teachers in
the school where the study was conducted. In general, the level of reading
comprehension by the teenage groups according to standard classification of
the implementation of the metacognitive PQ4R strategy is high compared to the
conventional method.

Metacognitive awareness inventory was designed as a tool to help the
researcher to trace the use of metacognitive among teens while reading. Overall,
the interpretation of the scores from the three groups showed that they chose
the Problem Solving strategy. This selection is in line with the real objective of
the reading comprehension strategy that ultimately moves to the level of
problem-solving consciously.

BAB 1

PENDAHULUAN

Bab pendahuluan memaparkan latar belakang kajian, pernyataan masalah,
persoalan kajian, objektif kajian, kepentingan kajian, skop kajian dan definisi
operasional.

Latar Belakang Kajian

Konsep Membaca

Bahasa ialah wahana untuk menyatakan idea dan perasaan dengan
menggunakan pergerakan, simbol, dan bunyi (Bull, 2009:247). Pada umumnya,
terdapat empat kemahiran bahasa, iaitu mendengar, bertutur, membaca dan
menulis. Membaca merupakan salah satu kemahiran bahasa yang mesti
dikuasai oleh pelajar. Selain itu, membaca juga merupakan sebab utama pelajar
mempelajari sesuatu bahasa. Berdasarkan kurikulum, matlamat utama
pengajaran, terutama membaca untuk pelajar sekolah menengah adalah untuk
membolehkan mereka membaca buku, artikel, atau teks lain dan menghasilkan
pelbagai teks fungsional dan monolog yang pendek, seperti naratif, prosedur,
deskriptif dan laporan. Selain itu, matlamat membaca adalah untuk mencari
makna perkataan, frasa dan ayat yang telah mereka baca dan menjawab
soalan-soalan berdasarkan teks bacaan. Keupayaan untuk memahami sesuatu
dari bahan bacaan dalam kalangan pelajar perlu ditingkatkan untuk
membolehkan mereka membiasakan diri dengan proses membaca dan
memberi mereka masa yang cukup untuk mengembangkan kemampuan
pemahaman teks.

Dalam pengajaran dan pembelajaran membaca di sekolah menengah, aspek
pemahaman membaca diambil kira sebagai satu perkara yang penting bagi
pelajar memahami keseluruhan teks yang dibaca. Menurut Yahya (2008),
kemahiran membaca penting bagi menentukan sama ada kandungan teks yang
dibaca dapat difahami. Semua pelajar inginkan supaya mereka dapat
menguruskan bacaannya dengan berkesan dan dapat memanfaatkannya dalam
kehidupan. Walau bagaimanapun, para pelajar sering berhadapan dengan
masalah menguasai dan memahami kandungan teks. Menurutnya lagi,
pemantapan penguasaan kemahiran membaca perlu diberikan penekanan
melalui pengajaran membaca dengan berkesan. Oleh itu, setiap pelajar perlu
menguasai kemahiran membaca teks untuk mendapatkan pemahaman dengan
lebih bermakna.



Pemahaman membaca ialah kebolehan atau kemampuan memahami dengan
sepenuhnya apa yang dibaca. Hal ini merupakan satu proses mendapatkan
maklumat daripada komunikasi, sama ada melalui lisan, bertulis atau
penggunaan simbol-simbol tertentu dan merangkumi proses mental yang
kompleks seperti pengecaman perkataan, pemilihan makna yang sesuai,
penubuhan generalisasi dan juga penilaian. Ini dapat menjelaskan bahawa
pemahaman membaca adalah satu proses menerapkan maklumat yang
terkandung dalam bahan bacaan untuk dicerna dan disimpan dalam minda
supaya dapat digunakan apabila perlu. Apabila seseorang pelajar itu membaca,
mereka akan melakukan sesuatu pertalian proses memilih, meramal, menguiji
dan mengesahkan maklumat yang dibaca. Proses ini bukan sahaja dapat
membantu mereka menggunakan fikiran secara kritis dan kreatif malah dapat
memperkukuh kemahiran membaca dengan lebih berkesan (Wan Dyaurudin,
2017: 2).

Aktiviti yang sangat penting yang boleh digunakan untuk mendapatkan
pemahaman yang lebih mencukupi ialah membaca. Melalui aktiviti membaca
seseorang mendapat idea, kesimpulan dan pelbagai pandangan pengarang
melalui bukti bertulis.

Pemahaman Membaca Bahan Bacaan dalam kalangan Remaja

Membaca memainkan peranan yang sangat penting dalam kehidupan manusia.
Membaca tidak terhad mengikut ruang dan waktu. Pelbagai maklumat mengenai
sains, teknologi, seni, dan budaya boleh didapati dengan membaca. Peranan
utama bacaan mesti seimbang dengan aktiviti pelajar atau hobi dalam
membaca. Pelajar tidak mendapat manfaat membaca sepenuhnya jika mereka
tidak biasa dengan strategi membaca, dan tidak biasa membaca dengan sendiri
(Damayanti, 2003: 5). Dalam memahami bahan bacaan, pemahaman pelajar
umumnya masih terhad pada makna literal. Pelajar jarang digalakkan untuk
membangunkan pemahaman yang bersifat inferensial, penilaian, dan apresiasi.



Dari segi umur, golongan remaja lebih mudah memahami teks secara tersurat
(Yahya Othman, 2008). Aktiviti pemahaman membaca melibatkan interaksi
antara pembaca, teks, tugas dan tujuan. Terdapat perkaitan pengetahuan sedia
ada remaja dengan proses pemahaman isi kandungan teks. Malahan jawapan
terhadap soalan pemahaman juga bergantung pada pengetahuan sedia ada
remaja. Golongan remaja lebih mudah memahami kandungan bahan bacaan
kerana faktor persekitaran, seperti terdedah dengan budaya teknologi maklumat
dan media massa (Marohaini, 1989). Keperluan pemahamanmembaca
semakin meningkat apabila remaja berada di sekolah menengah. Mereka
dikehendaki memahami teks yang lebih kompleks dan ditulis secara implisit.
Pada peringkat ini, mereka memerlukan pembentukan kemahiran menaakul
yang baik dan kebolehan mengaplikasikan pengetahuan sedia ada dalam
pelbagai konteks.

Chapman & King (2003: 5) mengatakan bahawa peranan utama seorang guru
adalah untuk menampung dan mengekalkan kesediaan pelajar untuk belajar
dan kesediaan membaca sehingga menjadi daya dalamannya. Apabila pelajar
mempunyai kehendak, mereka bermotivasi, mereka menjadi pembaca yang
dapat mengatur diri sendiri, semakin fasih dan bertanggungjawab.

Model yang memberikan pengalaman pembelajaran yang menyeronokkan dan
keupayaan untuk membentuk autonomi pelajar sangat diperlukan (Brown, 2001:
131). Sebagai hasil prosesnya, pelajar dapat menilai bacaan dengan memantau
proses membaca dan menilai kemajuan membaca (McNeil, 1984: 83). Aktiviti
sedemikian merupakan aktiviti meta kogpnitif.

Model pembelajaran tersebut merupakan kerangka konsep atau pola yang
digunakan sebagai panduan dalam merancang dan merealisasikan proses
pembelajaran. Model pembelajaran untuk membaca ialah pola yang digunakan
dalam aktiviti pembelajaran untuk membaca supaya pelajar yang benar-benar
bertindak balas terhadap aktiviti mendapat mesej. Kualiti membaca seseorang
ditentukan oleh cara seseorang memahami bahan bacaan yang dibaca.

Finocchiaro (1989:113) mengatakan "Terdapat tiga faktor yang mempengaruhi
pemahaman membaca seseorang, iaitu keupayaan intelektual, pengetahuan
luas, dan strategi membaca. Untuk dapat membaca dengan betul, seseorang
itu harus mempunyai keupayaan intelektual, pengetahuan yang luas, dan
strategi yang sesuai.

Seseorang yang ada minat membaca biasanya bersemangat apabila
ditawarkan bahan bacaan. Mereka bersemangat, aktif, dan kreatif untuk segera
mengetahui maklumat dalam bahan bacaan. Di samping itu, mereka akan
mengkaji semula apa yang telah mereka baca dan cuba mencari apa yang tidak

difahami dengan menggunakan pengetahuan sedia ada (misalnya, tentang
sintaksis dan perbendaharaan kata) dan kemahiran lain untuk memahami teks
yang dibaca. Pemahaman membaca berlaku melalui penerapan strategi dan
kemahiran. Keupayaan untuk mengintegrasikan kedua-duanya akan
mendorong seseorang membaca secara aktif.

Strategi Metakognitifdalam Pemahaman Membaca

Terdapat tiga prinsip psikologi dalam proses strategi pemahaman membaca
yang meliputi: (1) kepentingan pengetahuan awal pelajar dalam memperoleh
maklumat baharu, (2) tahap pemahaman teks yang dicapai dalam suatu bahan,
dan (3) penyediaan maklumat untuk membantu ingatan jangka
panjang.Berdasarkan pemerhatian tahap belajar untuk membaca seperti yang
dicadangkan oleh pakar, para ahli pada mulanya memberikan perhatian lebih
kepada aktiviti pra dan pascabacaan. Walau bagaimanapun, penilaian oleh
pakar tentang proses semasa membaca mendapati bahawa aktiviti membaca
adalah penting dalam mereka bentuk pembelajaran membaca (Eri, 2016: 39).

Strategi Metakognitif PQ4R dalam Pemahaman Membaca

Strategi meta kognitif merujuk kepada cara untuk meningkatkan kesedaran
tentang proses pemikiran dalam pembelajaran berterusan. Sekiranya
kesedaran ini direalisasikan, maka seseorang boleh mula berfikir tentang
merancang, memantau dan menilai apa yang dipelajari. Sekiranya strategi ini
digunakan dalam aktiviti membaca, dipercayai berjaya meningkatkan
pemahaman bahan bacaan.Langkah-langkah aktiviti pemahaman membaca
yang menggunakan strategi meta kognitif PQ4R (Prebiu, Soalan, Baca,
Refleksi, Baca semula, Semak) dikelompokkan pada peringkat awal, sedang,
dan akhir pemahaman membaca.



Banyak kajian telah dilakukan untuk membantu menjelaskan lebih lanjut
mengapa PQ4R berfungsi. PQ4R berdasarkan teori pemprosesan maklumat
pembelajaran. Pertama, pembaca mengambil maklumat menggunakan organ
deria. Seterusnya, pembaca cuba menampung maklumat baharu menggunakan
pengetahuan sedia ada untuk memproses maklumat tersebut melalui sistem
memori mereka. Kemudian pembaca dapat menyusun, mengkategorikan dan
mengasimilasikan maklumat baharu daripada bacaan dengan cara yang paling
bermakna. Kelebihan terbesar yang ada pada PQR4 ialah dapat
mempromosikan pembacaan aktif. Apabila kita membaca, kita melambatkan
input maklumat, kerana maklumat hanya dalam jangka pendek / memori kerja
selama kira-kira 5 saat, melainkan jika kita menghayatinya lebih dalam. Dengan
menggunakan strategi PQ4R, semakin banyak pembaca mendapat maklumat
kerana semakin mudah untuk menengahi maklumat, maklumat lebih bermakna,
sehinggakan mudah untuk mendapatkan kembali maklumat dari memori jangka
panjang (Whitman, 2016: 65).

Strategi meta kognitif PQ4R diterapkan dalam kajian ini untuk menilai
pemahaman membacasubjek kajian. Model pemahaman membaca berasaskan
strategi meta kognitif PQ4R ialah satu model alternatif yang boleh digunakan
untuk membantu remaja dalam mengatasi pelbagai masalah dalam
meningkatkan kemahiran membaca mereka. Ujian pra dan ujian pasca
diimplementasikan kepada tiga Kumpulan Remaja dalam lingkungan umur 13,
14 dan 15 tahun. Mereka ialah pelajar tingkatan 1, 2 dan 3 yang menuntut di di
Sek. Men. Batu Kikir (Model Khas) Negeri Sembilan, Malaysia. Tujuan kajian
adalah untuk menganalisis kemampuan pemahaman membaca remaja selepas
aplikasi strategi meta kognitif PQ4R, menilai tahap keaktifan pemahaman
membaca teks jenis fakta,dan merumuskan pemahaman membaca teks
berdasarkan tafsiran skor strategi meta kognitif PQ4R.

Pernyataan Masalah

Salah satu isu penting yang kurang diberi perhatian dalam pengkajian tentang
proses pembelajaran ialah menguasai bentuk soalan pada aras kognitif tinggi.
Kementerian Pendidikan Malaysia (KPM) melaporkan keupayaan calon
menjawab soalan Kemahiran Berfikiran Aras Tinggi (KBAT) dalam peperiksaan
berdasarkan kemahiran berfikir yang diperlukan untuk menjawab soalan.
Secara keseluruhannya, 27% calon Sijil Pelajaran Malaysia (SPM) 2017
menguasai KBAT pada tahap tinggi, 39% pada tahap sederhana dan 34% pada
tahap rendah. Kemahiran menganalisis, menilai dan mencipta masih pada tahap
sederhana (Kementerian Pendidikan Malaysia, 2018:8). Keputusan
peperiksaan mata pelajaran Bahasa Melayu menunjukkan calon Cemerlang
32.0%, Kepujian 44.7%, Lulus 16.7%, dan Gagal 6.6%. Bilangan calon yang
menduduki SPM adalah sebanyak 373,690 (Kementerian Pendidikan Malaysia,
2018:18).Sehubungan dengan laporan KPM ini, salah satu tujuan menjalankan
pengkajian untuk tesis ini adalah menerapkan strategi meta kognitif yang dapat



meningkatkan Kemabhiran Berfikiran Aras Tinggi (KBAT) pelajar menengah atas.
Hal ini demikian kerana para pelajar lebih cenderung memilih soalan pada aras
rendah yang dianggap lebih selamat berbanding soalan berbentuk fakta,
analisis, komen serta penghuraian logik yang memerlukan pemikiran kritis dan
analitis.

Selanjutnya, Laporan Kementerian Pendidikan Malaysia (2018:9-10)
menyatakan bahawa para pelajar masih belum mempunyai kerangka
konseptual yang jelas dalam menghasilkan jawapan secara kritis. Jawapan
yang diberikan gagal dikembangkan dengan baik. Ini sekali gus menyebabkan
penjelasan tentang isi secara tersurat dan tersirat menjadi lemah. Para pelajar
juga masih gagal memahami tugasan soalan serta kehendak frasa penyoalan
yang menjadi tunjang bagi setiap pertanyaan. Ini seterusnya mengakibatkan
kandungan isi jawapan yang dikemukakan jauh daripada fokus pertanyaan,
meleret-leret dan tidak tepat.

Pengkaji seperti Noor Rohana (1996) dan Rawadieh (1998) telah membuat
penelitian tentang aspek aras kognitif soalan yang diaplikasi dalam proses
pembelajaran di bilik darjah dan dalam bahan kurikulum terutamanya buku teks
dan buku kerja merumuskan bahawa penggunaan soalan padaaras rendah
yang memerlukan ingatan pelajar menjadi pilihan pelajar berbanding dengan
soalan pada aras tinggi. Lantaran itu, para pelajar tidak mendapat pendedahan
dan rangsangan kognitif yang sewajarnya sebagai persediaan untuk
menghadapi situasi peperiksaan. Keadaan ini telah menyumbang kepada
kelemahan pelajar dalam menjawab soalan dengan mantap dan berkesan
seperti laporan Kementerian Pendidikan Malaysia.

Pemahaman membaca bukan satu langkah atau kemahiran yang diperoleh
dengan mudah, sebaliknya proses yang sangat kompleks yang guru dapati
sukar untuk mengajar kerana melibatkan pemikiran, pengajaran, pengalaman
masa lalu, dan pengetahuan (Prado & Plourde, 2005).

Berdasarkan pemerhatian pengkaji, masalah remaja dalam pemahaman
bacaan muncul kerana beberapa faktor. Faktor utama ialah mereka tidak
memahami makna beberapa kosa kata dalam teks. Keadaan ini memerlukan
guru menyusun strategi pembelajaran yang membina peranan pelajar.

Masalah pelajar lemah dalam bacaan dan tidak memahami kandungan yang
dibaca merupakan isu yang boleh mengganggu proses pengajaran dan
pembelajaran bahasa. Golongan remaja juga tidak terkecuali daripada
permasalahan ini. Masih terdapat rungutan para guru sekolah menengah yang
mempersoalkan pelajar tidak boleh membaca dan memahami teks dengan
berkesan (Tamam, et. al, 2011).



Pemahaman membaca secara konsisten kebanyakan remaja yang menuntut di
menengah rendah masih lemah. Dalam mata pelajaran Bahasa Melayu, pelajar
menyelesaikan pelbagai tugasan dalam setiap wunit, sebahagiannya
memerlukan pelajar membaca sendiri dan menganalisis teks dari buku teks
mereka. Agar pelajar mahir dalam menjawab soalan-soalan pemahaman teks,
pelajar perlu dapat menganalisis dan memahami teks bertulis.Walau
bagaimanapun, ramai remaja yang menghadapi masalah bertukar dari pembaca
pasif kepada pembaca aktif. Membaca secara aktif membolehkan pemahaman
yang lebih mendalam dan lebih baik mengenai teks. Setelah penilaian diberikan
kepada remaja berdasarkan bacaan yang dipilih, pengkaji mendapati bahawa
tanpa bimbingan guru dan arahan terus, ramai pelajar tidak mampu memahami
sepenuhnya bahan bacaan yang diberikan kepada mereka. Oleh itu, saya mula
menyelidiki strategi pemahaman untuk membantu remaja: strategi PQ4R,
dengan matlamat meningkatkan pembelajaran dan pencapaian remaja.

Pemahaman membaca juga sering dipengaruhi oleh faktor keberkesanan
pengajaran guru. Dalam kajian yang dijalankan oleh Taman et. al, (2011),
strategi pengajaran guru Bahasa Melayu yang tidak berkesan merupakan salah
satu faktor yang menyumbang kepada permasalahan pelajar tidak boleh
membaca dan memahami dengan berkesan. Kebanyakan guru Bahasa Melayu
mengendalikan pengajaran bacaan dan pemahaman dengan memberi tumpuan
kepada latihan menjawab soalan semata-mata (Zamri Mahamod, 2008). Guru
sekadar meminta pelajar membaca petikan dan bersoal jawab berkaitan teks
bacaan. Dalam hal ini, proses pengajaran pemahaman teks bacaan tidak
dijalankan dengan berkesan.

Masalah ini bertambah kritikal apabila guru BM tidak mendedahkan teknik serta
strategi yang melibatkan pemahaman teks kepada pelajar. Hal ini juga
disebabkan oleh kurangnya pengalaman dan pengetahuan terhadap strategi-
strategi membaca yang memerlukan pelajar berfikir secara mendalam seperti
menggunakan strategi meta kognisi. Akibat masalah ini, pengajaran
pemahaman bacaan tidak menekankan kepada proses pemahaman yang
mendalam. Pemahaman teks tidak hanya dengan cara menyebut dan memberi
makna perkataan demi perkataan yang terkandung dalam bahan yang dibaca.
Pemahaman terhadap teks berlaku jika pembaca dapat memahami akan
maksud yang hendak disampaikan oleh penulis, menghubungkan antara
maklumat yang dibaca dengan maklumat yang telah diketahui dan membuat
aplikasi terhadap perkara yang telah dipelajari dengan pengalaman sebenar.
Oleh itu, remaja yang tidak didedahkan dengan teknik dan strategi memahami
teks bacaan yang berkesan, sukar untuk mengamalkan cara belajar membaca
dan memahami teks dengan lebih berkesan.



Tahap pemahamanmembacaremajadi sekolah menengah perlu
dipertingkatkan. Asas pemahamanmembaca yang rendah memberi kesan yang
negatif termasuk pencapaian yang rendah, minat belajar yang kurang, dan
keyakinan diri yang rendah. Ketidakcekapan menguasai kemahiran
pemahaman bacaan menyebabkan terdapat soalan pemahaman tidak dijawab
oleh calon dengan baik. Kebanyakan remaja enggan mempelajari Bahasa
Melayu dengan menggunakan teknik atau pendekatan yang berkesan. Remaja
tidak menyedari bahawa Bahasa Melayu merupakan mata pelajaran
berorientasikan kemahiran. Sesuatu bersifat kemahiran memerlukan latihan
yang banyak demi memperoleh kecekapan yang tinggi.

Objektif Kajian

Objektif pengkajian yang ingin dicapai oleh pengkaji adalah seperti yang berikut:

1. Menganalisis kemampuan pemahaman membaca remaja dalam lingkungan
umur 13, 14 dan 15 tahun selepas aplikasi strategi meta kognitif PQ4R.

2. Menilai tahap keaktifan pemahaman membaca teks jenis fakta dalam
kalangan remaja mengikut kumpulan umur.

3. Merumuskan pemahaman membaca teks berdasarkan tafsiran skor strategi
kesedaran meta kognitif.

Persoalan Kajian

Persoalan kajian yang dikemukakan oleh pengkaji adalah seperti yang berikut:

1. Apakah cara untuk menganalisis kemampuan pemahaman membaca
remaja dalam lingkungan umur 13, 14 dan 15 tahun selepas aplikasi strategi
meta kognitif PQ4R?

2. Apakah indikator yang boleh digunakan untuk menilai tahap keaktifan
pemahaman membaca teks jenis fakta dalam kalangan remaja berdasarkan
kumpulan umur?

3. Bagaimanakah mentafsir skor strategi meta kognitif PQ4R dalam
pemahaman membaca?



Kepentingan Kajian

Kepentingan kompleksiti aras kognitif soalan telah diberi perhatian oleh
beberapa pengkaji. Misalnya, menurut Dillon (1981), aras kognitif soalan
memberi kesan ke atas tindak balas pelajar. Ini kerana kepelbagaian kognitif
dalam jawapan remaja sebahagian besarnya ditentukan oleh kepelbagaian
kompleksiti soalan yang diberi. Secara umumnya soalan pada aras mengecam
dan mengingat yang mempunyai tahap kesukaran rendah mendapat jawapan
pendek berbanding dengan soalan pada aras tinggi yang memerlukan pelajar
memberikan pendapat dan inferensi.

Rumusan yang sama dibuat oleh Ruddel (1974) yang meneliti pertalian antara
proses kognitif dengan kepelbagaian kompleksiti aras soalan dan merumuskan
bahawa soalan pada aras kognitif tinggi seperti inferens dan aplikasi
merangsang proses kognitif yang lebih tinggi berbanding dengan soalan
pengalaman dan ingatan pada aras rendah. Oleh itu, soalan pada aras rendah
hanya memerlukan ingatan dan pengalaman remaja sebagai jawapan.
Sebaliknya, soalan pada aras kognitif tinggi melibatkan pengubahsuaian teks
melalui analisis, sintesis, mencari sebab-akibat dan seterusnya mengaplikasi
kemahiran berfikir secara kritis dan kreatif.

Kajian berkaitan kompleksiti soalan yang pelbagai aras kognitif dalam bahan
pengajaran, buku teks dan buku tambahan membuktikan dapatan yang sama
iaitu kebanyakannya menggunakan soalan pada aras rendah. Rawadieh (1998),
Noor Rohana Mansor (1996) dan Marohaini Yusoff (1989) masing-masing
membuktikan aras kognitif soalan yang terkandung dalam bahan kurikulum rata-
rata memberikan tumpuan pada aras rendah, terutamanya aras pengetahuan
dan pemahaman manakala soalan pada aras kognitif tinggi
diabaikan.Permasalahan ini penting diberi tumpuan kerana memberikan impak
kepada proses pembelajaran mata pelajaran Bahasa Melayu.

Menurut Harley (2001:336), salah satu strategi yang paling terkenal untuk kajian
pemahaman membaca ialah strategi PQ4R. Sanacore (2000:3) berpendapat
bahawa strategi ini berdasarkan pendekatan SQ3R. Harley (2001:336)
berpendapat bahawa strategi PQ4R boleh digunakan sama ada untuk seluruh
buku atau hanya satu bab dalam buku. Dalam pandangan Sanacore (2000:3),
strategi PQ4R dapat membantu remaja memahami, menumpukan dan
mengekalkan ingatan dengan lebih baik. Selain itu, pengkajian yang dilakukan
oleh Hansclocky (disebut dalam Sulhan, 2007:69) menyimpulkan bahawa
penggunaan sistematik PQ4R dapat membantu remaja mengetahui,
memahami, mengaplikasi, menganalisis, dan menilai teks atau bahan yang
dibaca. Logsdon (2007:4) menyatakan bahawa PQ4R dapat meningkatkan
pemahaman remaja mengenai teks dan mengingat fakta sebanyak 70%.



Dengan lebih lanjut, Harley (2014:387-388), menjelaskan bahawa
psikolinguistik telah mencadangkan beberapa petua tentang bagaimana tahap
pemahaman teks dapat ditingkatkan. Salah satu cara terbaik untuk belajar
dipanggil kaedah PQ4R. Kaedah ini menekankan pengenal pasti perkara utama
dari apa yang dibaca dan mengamalkan pendekatan aktif terhadap bahan
bacaan. Ini membolehkan skema matlamat yang sesuai diaktifkan dari awal.
Kaedah ini juga membolehkan pembaca memproses bahan secara lebih
mendalam, dan memikirkan implikasinya. Bahan bacaan harus dikaitkan
dengan pengetahuan sedia ada. Teknik PQ4R dapat memaksimumkan
pengekalan ingatan. Membuat dan menjawab soalan dapat meningkatkan
ingatan. Akhirnya, pemprosesan elaboratif terhadap bahan bacaan sangat
bermanfaat kerana pembaca cenderung untuk mengingati kesimpulan. Kaedah
PQ4R menggunakan semua pengetahuan dalaman. Kaedah ini boleh
digunakan sama ada untuk seluruh buku atau hanya satu bab dalam buku.

Melalui kajian ini, pengkaji berharap dapat memberikan kelebihan untukremaja
dengan cara memotivasi remaja untuk melibatkan diri dalam proses
pembelajaran secara aktif; mewujudkan minat remaja membaca bahan bacaan;
membangunkan pemahaman membaca remaja; memupuk minat remaja untuk
menjadi peserta dan menjalankan tugasan secara individu; melatih keyakinan
diri remaja; dan meletakkan remaja sebagai pusat pembelajaran.

Pengkaji berharap dapat memberikan kelebihan untuk sekolah. Hasil positif
kajian ini dapat mewujudkan inovasi untuk sekolah membangunkan proses
pengajaran dan pembelajaran dengan strategi pembelajaran yang menarik serta
sesuai untuk meningkatkan pemahaman membaca remaja.Penerapan strategi
PQ4R dapat menghasilkan kualiti output remaja yang baik.

Keseimbangan antara bahan denganstrategi pembelajaran adalah perlu. Guru
perlu memilih strategi yang sesuai yang dapat membina semangat pelajar untuk
belajar. Pengkaji cuba menerapkan strategi PQ4R (Preview, Questions, Read,
Reflect, Recite and Review) untuk meningkatkan pemahaman membaca
pelajarsecara individu. Atas sebab itu, PQ4R sangat sesuai untuk digunakan
untuk aktiviti dalam bilik darjah bertujuan menukar kebanyakan sikap pelajar
yang tidak gemar membaca. Pengkaji menjalankan pengkajian ini sebagai
usaha untuk meningkatkan pemahaman membaca kumpulan remaja dalam
lingkungan umur 13, 14 dan 15 tahun melalui penggunaan strategiPQ4R di SMK
Batu Kikir Negeri Sembilan, Malaysia.

Strategi PQ4R merupakan konsep pembelajaran mengajar yang membantu
guru mengaitkan bahan-bahan pengajaran mereka untuk dikemukakan dalam
masa sebenar (real time) pembelajaran, sehingga dapat meningkatkan
pemahaman bahan pelajaran.Strategi PQ4R mewakili sebahagian daripada
strategi elaborasi (terperinci). Strategi ini digunakan untuk membantu pelajar

mengingat apa yang dibaca mereka dan membantu proses pengajaran dalam
bilik darjah dengan membaca buku atau teks. Menurut Slavin (2008:256), PQ4R
ialah strategi yang membantu pelajar memahami dan mengingati apa yang telah
dibaca mereka.

Pemahaman membaca amat penting untuk menguasai ilmu pengetahuan dalam
zaman moden ini. Kemahiran membaca merupakan satu cara untuk
mendapatkan ilmu pengetahuan.Kemahiran ini sangat penting dalam
menentukan kejayaan seseorang menguasai mata pelajaran akademik.
Keupayaan membaca dan memahami teks bukan sahaja penting untuk
meningkatkan prestasi mata pelajaran bahasa, malah penting dalam
menentukan pencapaian remaja dalam mata pelajaran lain. keperluan remaja
membaca dan memahami perkara yang dibaca sangat luas bidangnya dan
menembusi hampir kesemua mata pelajaran dalam kurikulum sekolah. Dalam
konteks pendidikan di Malaysia, semua mata pelajaran, kecuali mata pelajaran
Sains dan Matematik, diajar dengan menggunakan Bahasa Melayu sebagai
bahasa pengantar.

Sehubungan itu, guru harus mengenal pasti dan menentukan kemahiran yang
perlu dikuasai remaja agar keupayaan pemahamanmembaca mereka dapat
ditingkatkan. Dalam usaha meningkatkan kemahiran pemahaman membaca
remaja, tahap pemahaman remaja perlu diketahui dan difahami. Dengan
mengetahui hasil kerja remaja dapat menunjukkan ‘di mana’ dan ‘ke mana’
sepatutnya tahap keupayaan mereka. Guru boleh mengetahui tahap
pemahaman membaca remaja dengan cara mengesan penguasaan kemahiran
pemahaman yang telah atau belum dikuasai remaja, seterusnya memberikan
perhatian terhadap kemahiran tertentu. Oleh hal yang demikian, tahap
pemahaman membaca remaja dapat dikesan dan tanda tahap pemahaman
membaca boleh dibentuk. Pengkaji berpendapat tanda tahap atau peringkat
pemikiran remaja penting dikaji. Oleh sebab itu, pengkaji menetapkan objektif
kedua yang bertujuan untuk menilai tahap keaktifan pemahaman membaca
kumpulan remaja mengikut umur 13, 14 dan 15 tahun. Pengkaji berharap hasil
kajian dapat dimanfaat sebagai garis panduan kepada guru untuk menyediakan
bahan pengajaran dan pembelajaran sesuai dengan keperluan atau keupayaan
remaja.

Dengan menggunakan strategi PO4R, pengkaji mendapatkan maklumat ketika
proses pemahaman membaca dijalankan. Kajian ini juga berhasrat untuk
mengetahuisama ada benar pembaca yang memiliki pengetahuan sedia ada
kurang bergantung pada teks. Dengan membawa lebih banyak pengetahuan
sedia ada ke dalam proses membaca, pembaca dikatakan memperoleh
jawapan bagi soalan dan jangkaan berkaitan teks. Jika soalan dan jangkaan
dapat dijawab dengan memuaskan, pembaca dijangka akan memahami teks
(Yahya Othman, 2008).

Ketika mengaitkan membaca dengan proses psikolinguistik, perilaku membaca
bukanlah sekadar menukarkan huruf kepada bunyi dan menuturkan semula
perkataan, tetapi melibatkan komunikasi secara tidak langsung antara penulis
dengan pembaca. Komunikasi yang diwujudkan ialah aktiviti membina makna
berdasarkan teks yang dibaca.

Makna dibina dengan memindahkan maklumat antara pembaca dengan teks
melalui interaksi skemata pembaca dan teks. Setiap teks yang dikemukakan
mengandungi makna tertentu, dengan itu, teks mempunyai potensi untuk
membentuk makna. Walaupun makna terbina melalui pemindahan maklumat
antara pembaca dan teks, makna yang dihasilkan bergantung pada ciri-ciri
pembaca dan teks. Dalam kajian ini, ciri yang dimaksudkan ialah pembaca yang
berlainan umur, iaitu remaja berumur 13, 14 dan 15 tahun. Pemahaman
membaca lebih merupakan usaha membina jambatan antara maklumat baharu
yang diperoleh daripada teks, dengan maklumat lama. Proses membaca ini
merangkumi berbagai-bagai kemahiran, bermula daripada peringkat asas,
seperti mengenal perkataan, hinggalah kepada yang lebih kompleks, seperti
kebolehan membuat inferens, menilai dan menghayati sesuatu bahan bacaan.

Melalui pengkajian ini, pengkajimenilai tahap pemahamanmembaca subjek
kajian berdasarkan pengalaman dan intelektual kumpulan remaja. Turut dikaji
ialah strategi kesedaran meta kognitifyang dapat meningkatkan keberkesanan
dalam pemahaman bahan yang dibaca.

Skop Kajian

Kajian ini dijalankan di Sek. Men. Batu Kikir (Model Khas) Negeri Sembilan,
Malaysia. Pengkaji memilih lokasi ini kerana satu-satunya sekolah Model Khas
di Negeri Sembilan. Jenis pensampelan bertujuan kes kritikal dipilih kerana
sesuai dalam situasi kaedah eksperimen apabila perkadaran dalam sampel
tidak diutamakan. Tiga Kumpulan Remaja berumur 13, 14 dan 15 tahun dipilih
sebagai subjek kajian. Jumlah subjek kajian adalah sebanyak 60. Ujian pra
dijalankan untuk menganalisis kemampuan pemahaman membaca remaja
dengan menggunakan kaedah konvensional. Ujian pasca dijalankan setelah
ketiga-tiga kumpulan selesai mengikuti pembelajaran menggunakan kaedah
konvensional.

Ketiga-tiga kumpulan remaja didedahkan dengan strategi meta kognitif PQ4R
dalam ujian pasca. Setiap ahli dalam Kumpulan Remaja menerima Lembaran
Kerja Berpandu PQ4R yang sama yang mengandungi arahan untuk
melaksanakan langkah-langkah Prebiu, Soalan-soalan, Baca, Refleksi, Baca
semula dan Semak. Mereka turut diberikan petikan teks jenis fakta. Tajuk
petikan adalah berbeza-beza. Bahan bacaan dan soalan-soalan pemahaman

12



dipetik daripada buku teks Bahasa Malaysia untuk tingkatan 1, 2 dan 3. Jumlah
masa pembelajaran adalah sama untuk setiap kumpulan, iaitu 70 minit untuk
ujian pra dan 70 minit untuk ujian pasca.Aspek yang dikaji ialah pemahaman
membaca teksjenis fakta kategori penjelasan yang bertujuan untuk menilai
kemampuan kumpulan remaja dalam lingkungan umur 13 (20 orang), 14 (20
orang) dan 15 tahun (20 orang) memahami teks berasaskan strategi meta
kognitif PQ4R.

Definisi operasional

Pemahaman Membaca

Grabe (2009:14) memaklumkan bahawa pemahaman berlaku apabila pembaca
mengekstrak dan mengintegrasikan pelbagai maklumat dari teks dan
menggabungkan sedikit apa yang sudah diketahui. Pemahaman membaca
berfungsi untuk memahami teks yang dibaca sebagai proses membina makna
dari teks (Dechant, 2012: 8).

Janette, et.al, (2007:2) mendefinisikan pemahaman membaca sebagai proses
membina makna dengan menyelaraskan beberapa proses kompleks yang
merangkumi pembacaan kata, makna dan pengetahuan dunia serta kefasihan
pembaca. Hal ini bermaksud pembaca dapat memperoleh fakta yang penting
dan terperinci. Pemahaman membaca memerlukan motivasi, kerangka mental
untuk mengingati idea-idea, penumpuan dan teknik pembelajaran atau strategi
yang baik.

Dalam konteks tesis ini, pemahaman membaca ialah proses membina makna
dari teks. Dengan pemahaman membaca pelajar dapat memperoleh maklumat
dan wawasan yang luas dari teks. Bagi mencapai pemahaman membaca,
pelajar perlu mengecam dan memahami makna perkataan yang ditemui dalam
teks. Salah satu cara yang boleh digunakan oleh remaja untuk mengendalikan
perkataan yang difahami adalah dengan menggunakan konteks yang
memerlukan remaja membuat inferens, iaitu kebolehan untuk membentuk
hubungan tersurat dan tersirat antara perkataan baharu dengan konteks
penggunaannya.

Bahan Bacaan

Bahan bacaan ialah sistem komunikasi yang dianjurkan sebagai unit yang
bersatu padu. Bahan bacaan ialah apa-apa perbuatan komunikasi yang lengkap
seperti novel, buku atau cerpen dan sebagainya (Peter & Megan, 2005: 29).

Terdapat dua kategori utama bahan bacaan, iaitu sastera dan fakta. Setiap jenis
bahan bacaan mempunyai cara umum menggunakan bahasa. Bahan sastera
ialah teks yang menarik emosi dan imaginasi pembaca. Bahan sastera dapat
membuat pembaca ketawa atau menangis, berfikir tentang kehidupan atau
sesuatu kepercayaan. Bahan fakta ialah teks yang menyajikan maklumat atau
idea dan bertujuan untuk menunjukkan, memberitahu atau meyakinkan
pembaca. Salah satu jenis teks utama dalam kategori fakta ialah penjelasan
yang menerangkan bagaimana atau mengapa sesuatu berlaku (Mark & Kathy,
2003: 1).

Bahan bacaan yang digunakan oleh pengkaji untuk kajian ini ialah petikan jenis
fakta kategori penjelasan daripada buku teks Bahasa Malaysia. Bahan bacaan
jenis fakta kategori penjelasan diperoleh daripada buku teks Bahasa Malaysia
Tingkatan 1, 2 dan 3 yang digunakan oleh guru mata pelajaran Bahasa Melayu
di sekolah, iaitu:

Mardian Shah dan Solehah Beseknorliana. (2016). Bahasa Melayu Tingkatan 1.
Kuala Lumpur: Dewan Bahasa dan Pustaka.

Shamsul Yusli dan Asiah Masri. (2015). Bahasa Malaysia Tingkatan 2. Kuala
Lumpur : Dewan Bahasa dan Pustaka.

Supian Ali dan Azizul Rahman. (2012). Bahasa Malaysia Tingkatan 3. Kuala
Lumour : Dewan Bahasa dan Pustaka.

Bagi setiap kumpulan remaja yang berumur 13, 14 dan 15 tahun, dua teks
digunakan dalam aktiviti pemahaman teks, iaitu:

Tingkatan 1: Soalan Pemahaman Teks Inovasi Pak Pak Bum Bum dan Soalan
Pemahaman Teks Remaja Berkualiti Negara Gemilang.

Tingkatan 2: Soalan Pemahaman Teks Kemakmuran Sarawak dan Soalan
Pemahaman Teks Pelabuhan bebas cukai.

Tingkatan 3: Soalan Pemahaman Teks Masyarakat Baba dan Nyonya di
Malaysia dan Soalan Pemahaman Teks Persatuan Bantuan Perubatan
Malaysia (MERCY).

PQ4R

PQ4R ialah strategi pembelajaran yang dikembangkan oleh Thomas E.L dan
Robinson H.A (1972). Akronim ini bermaksud Preview, Questions, 4R (Read,
Reflect, Recite and Review) yang digunakan untuk membantu pelajar yang
berdepan dengan kesukaran membaca. Pemahaman, mengekalkan dan
mengimbas semula maklumat ialah satu cabaran bagi kebanyakan pelajar.
Strategi PQ4R bertujuan menjadikan pemahaman membaca lebih mudah
(Slavin, 1997: 297).

PQ4R terdiri daripada aktiviti berbeza yang pembaca mesti lengkapkan untuk
melibatkan diri lebih aktif. "P" bermaksud Prebiu, bila mana remaja mengimbas
bab sebelum mula membaca, menumpukan perhatian kepada pembahagian
tajuk, gambar, petikan, kata pengantar, dan lain-lain. Prebiu bertujuan untuk
membuka minda pembaca dan bersedia untuk menerima maklumat mendatang.

"Q" bermaksud ‘Soalan-soalan’, yakni pembaca membentuk soalan
berdasarkan pembahagian tajuk.Soalan-soalan boleh dibuat hanya dengan
memasukkan "siapa, apa, bila, di mana, kenapa" dalam bahagian idea-idea
utama. Remaja boleh juga membuat soalan yang asli semasa mereka membuat
‘Prebiu’ bab.

‘R’ yang pertama ialah ‘Baca’, iaitu pembaca mula mencari jawapan kepada
soalan-soalan yang diwujudkan di bahagian soal jawab. Jika pembaca mencatat
nota, catatan harus menjadi ringkasan yang menggunakan perkataan pembaca
sendiri. Seterusnya ialah ‘Refleksi’, iaitu pembaca berfikir tentang idea utama
dalam bab dan jawapan kepada soalan-soalan yang telah dibuat.

Bagi langkah ‘Baca semula’, pembaca secara lisan membaca soalan dan
jawapan menggunakan kata-kata sendiri. Pembaca juga harus menyorot nota
dan menggariskan perkara penting. Langkah terakhir, iaitu ‘Semak’, pembaca
menyemak jawapan untuk soalan-soalan yang dikemukakan oleh guru.

Dalam konteks tesis ini, PQ4R ialah strategi membaca secara meta kognitifyang
mengandungi empat idea utama, iaitu strategi meta kognitif, fasa, langkah, dan
aktiviti. Di bawah strategi meta kognitif terdapat perancangan, implementasi,
dan penilaian. Di bawah fasa ialah pra-bacaan, membaca, dan pasca bacaan.
Di bawah langkah ialah PQ4R (Prebiu, Soalan-soalan, Baca, Refleksi, Baca
semula, dan Semak). Aktiviti mengandungi arahan-arahan daripada guru
kepada pembaca atau remaja. Arahan-arahan ini merangkumi semua yang
berkaitan dengan Prebiu, Soalan-soalan, Baca, Refleksi, Baca semula, dan
Semak. Setiap arahan perlu diikuti oleh guru.

Golongan Remaja

Golongan remaja di peringkat umur 13, 14 dan 15 tahun. Dalam kajian ini,
pengkaji mengkaji 60 orang remaja di Batu Kikir, Negeri Sembilan, Malaysia.
Mereka ialah pelajar yang menuntut dalam tingkatan 1, 2 dan 3.

Kesimpulan

Aspek yang dikaji dalam tesis ini ialah pemahaman membaca teks jenis fakta
yang bertujuan untuk menilai kemampuan pemahaman membaca kumpulan
remaja dalam lingkungan umur 13, 14 dan 15 tahun. Ujian pra dan pasca
dilaksanakan terhadap 20 subjek kajian untuk setiap kumpulan remaja yang
menuntut di Sek. Men. Keb. Batu Kikir Negeri Sembilan, Malaysia. Semua
subjek kajian berjumlah 60 orang. Dua petikan teks bacaan digunakan bagi
setiap kumpulan, iaitu 1 petikan untuk ujian pra dan 1 petikan untuk ujian pasca.

Pemahaman membaca ialah kebolehan atau kemampuan memahami dengan
sepenuhnya apa yang dibaca. Dari segi umur, golongan remaja lebih mudah
memahami teks secara tersurat. Terdapat perkaitan pengetahuan sedia ada
remaja dengan proses pemahaman isi kandungan teks.Pemahaman membaca
berlaku melalui penerapn strategi dan kemahiran. Keupayaan untuk
mengintegrasikan kedua-duanya akan mendorong seseorang membaca secara
aktif.

Strategi metakognitif merujuk kepada cara untuk meningkatkan kesedaran
tentang proses pemikiran dalam pembelajaran berterusan. Langkah-langkah
aktiviti pemahaman membaca yang menggunakan strategi meta kognitif Prebiu,
Soalan, Baca, Refleksi, Baca semula, Semak dikelompokkan di peringkat awal,
sedang, dan akhir pemahaman membaca.

Dengan menggunakan strategi PQ4R, semakin banyak pembaca mendapat
maklumat kerana semakin mudah untuk mengetengahkan maklumat, maklumat
lebih bermakna, sehinggakan mudah untuk mendapatkan kembali maklumat
dari memori jangka panjang. Model pemahaman membaca berasaskan strategi
meta kognitif PQ4R ialah satu model alternatif yang boleh digunakan untuk
membantu remaja dalam mengatasi pelbagai masalah dalam meningkatkan
kemahiran membaca mereka.

